
  「風颱性地有夠䆀！無人請伊家己來！那哭那嚎流目屎！那摔物件那sāi-thái！無辜的人受傷害！風颱實在不應該！防備工課莫tshìng-tshái！逐家平安笑咳咳！」逐家聽著這首唸謠毋知是毋是有仝款的感受？是啦！咱台灣是一個厚風颱的所在。台語老師捌講過有關台灣氣候的俗語話親像：「夏至，風颱就出世！」「九月颱，無人知 」「天頂出有半節虹，欲做風颱敢會成」「霜降，風颱走去藏」等等會當了解自早以來咱的祖先就有濟濟的經驗。

    猶會記得二年前的『莫拉客』風颱，也有人稱呼做:八八水災，就佇咧南部地區造成真食力的災害。到即馬想起來心內擱足驚惶，彼擺的風颱欲來進前，氣象局有放送特別來警告，看著電視的氣象報導的記者，手那比衛星雲圖喙那講， 袂輸面對一個妖魔鬼怪，有影連鞭就烏天暗地，雨水敢若千軍萬馬，一陣一陣落無歇，就按呢無情的風雨，傷害濟濟的無辜，看著電視的災情的報導，心肝頭就綴咧艱苦。

    做風颱的進前，阿嬤會趕緊敲電話予下港的親情朋友，「這擺的風颱誠實會來，愛細膩喔！」像按呢關心in的種作亦是所飼的魚仔。阿嬤的掛心掛意予我的心內有一款講袂出喙的溫暖。

做風颱的時陣，有人歡喜放風颱假，有人是煩惱傢伙kap性命，窗仔外的風kap雨好親像咧冤家相拍，pin-pin　piàng-piàng規間厝強欲予in扛--去。毋過阮

囡仔人上愛這款恐怖的氣氛，尤其是雄雄失電的時陣，阿兄就會趁機會講鬼仔的故事予阮聽，愛聽是愛聽毋過心內擱會驚驚。俗語講：出門看天氣 入山看山勢，就有一寡人毋知是失注意亦是挑故意，有的走去peh山遇著風颱的時，煞揣無路通轉去；有的是走去海邊釣魚，煞予海湧捲捲去。性命是真寶貴， sian都毋通為著一時的趣味，煞袂記得保護家己。

    有是苦無是魯，台灣是一個定定洘岸欠水的所在，風颱的性地雖然有較䆀，毋過伊帶來的雨水予咱的生活利便擱自在，抑若節了無好勢，雨水共咱的田園淹甲ｈｅ－ｈｅ－ｈｅ！

　　仝款的風颱天，有人無仝款的心情，毋管按怎咱ｌｏｎｇtuà　佇仝一個環境，進步的科技袂親像以早九月颱無人知的年代，氣象的預報會當予咱有擱較濟時間來做好防備的工課，風颱欲來毋來，咱long 會當平常心來看待。　

